
«Chantar fa bain a l’orma»
Gianna Vital-Janett e sia paschiun pel chant e la musica

DAD ANNATINA FILLI / ANR

� Avant bod 40 ons han fundà trais 
amatuors dal chant il Rudè da chant 
Engiadina. Insembel culla dirigenta 
Gianna Vital-Janett d’Ardez as prepa-
ran ils passa 40 chantaduors per lur 
concerts da prosma fin d’eivna. Illa sa-
la da gimnastica da la chasa da scoula a 
Lavin s’inscuntran daspö ün temp min-
cha dumengia saira chantaduras e chan-
taduors da tuot l’Engiadina. Davo divers 
exercizis da preparaziun cumainzan els 
culs prüms tocs da Claudio Monteverdi. 
Ils commembers e las commembras dal 
Rudè da chant Engiadina (RCE) exerci-
teschan per lur concert chi’d es dedichà 
al cumponist talian.

«Superbis dal cling e da l’armonia»
«Insembel cun meis cusdrin Jachen Janett
ed amias ed amis giaiv’eu a tadlar operas a
Verona. Pro ün da quists viadis ans es gnü-
da l’idea da fundar ün cor masdà da tuot
l’Engiadina», disch Gianna Vital-Janett. 
Cun 18 amatuors dal chant han fundà Ja-
chen Janett, Gianna Vital-Janett e Ruth
Bott-Laube avant bod 40 ons il RCE. «Il
prüm concert ha gnü lö dürant il temp
d’advent a Sent. E nus d’eiran superbis dal
bel cling e da l’armonia cha nus vain pudü
preschantar quella saira al public.» Causa
cha’l RCE nu cugnuoscha üna gronda fluc-
tuaziun da commembers s’haja pudü culti-
var sur divers ons l’egualisaziun dal cling da
las vuschs. «L’atmosfera i’l Rudè es adüna
fich buna ed id es ün giodimaint da til di-
riger.» Gianna Vital-Janett ha surtut da l’on
2008 la bachetta da quist cor masdà da seis
cusdrins Jachen e Duri Janett.

Gïa, trumbetta, flöta a travers e chant
Fingià da matta observaiva ella a seis baze-
gner cur ch’el dirigiva la musica o il cor dal

cumün. «Eu m’algord amo da quella not da
Silvester ch’eu n’ha dudi a chantar al cor
masdà. Giò da fanestra n’haja observà a
meis bazegner cun seis mantelun», disch
Gianna Vital-Janett. Da matta vaiv’la l’im-
preschiun cha diriger saja ün striögn.
Adonta da quista fascinaziun ha’la il prüm
imprais a sunar differents instrumaints.
Plüs uffants da Tschlin han imprais a sunar
la gïa pro üna magistra da musica da la
Scoula d’Avrona, tanter oter eir la matta
Gianna. «Quella gniva a Tschlin a dar uras
da musica. Davo ün on e mez es quista ma-
gistra svanida ed i nu s’ha mai plü dudi alch

dad ella», manzun’la. La scoula secundara
ha Gianna Vital-Janett  frequentà a S-cha-
datsch, ün lö tanter Strada e Martina. «Dü-
rant quist temp n’haja imprais insembel
cun meis frar e cusdrins a sunar la trumbet-
ta.» Fat han els quai sainza agüd dals cre-
schüts ed han chattà oura svessa che ventils
chi’d es da schmachar per che tun. «Bain-
bod eschna lura entrats illa musica da mats
da nos cumün e davo cuort temp vaina lu-
ra fat il pass illa Società da musica da
Tschlin. Da quel temp as partecipaivan pa-
cas mattas a quistas duos societats da musi-
ca», s’algord’la.

«Diriger tocca pro mai»
Insembel cun seis frar dschumblin e’ls
trais ulteriurs fradgliuns ha passantà
Gianna Vital-Janett si’infanzia a Tschlin.
Davo avair frequentà las scoulas obligato-
ricas ha’la imprais magistra da cusir e da
gimnastica a la scoula da duonnas a Cuoi-
ra. «Cun mia prüma paja sco magistra a
Wattwil n’haja cumprà üna flöta a travers.
Il cling da quist instrumaint m’ha adüna
fascinà», quint’la. Ella ha tut uras da mu-
sica ed a listess mumaint ha’la frequentà
ün cuors da dirigents per musicas da tola.
«Per mai nu d’eira il diriger mai alch ester.
Eu vaiva adüna l’impreschiun cha quai
tocca pro mai.» Tuornada in Engiadina ha
surtut la giuvna magistra la Musica da giu-
venils da San Murezzan. Plü tard ha’la in-
strui sco magistra da flöta a travers a la
Scoula da musica d’Engiadin’Ota.

Prümas experienzas sco dirigenta
Eir il chant ha adüna accumpagnà a Gianna
Vital-Janett. «A chasa vain nus adüna chan-
tà, saja quai cun güdar in chadafö o lura da
cumpagnia cun mia cusdrinada.» Ella s’al-
gorda eir da quels mumaints ch’ella d’eira
suletta a chasa. «In alch möd d’eira pro nus
avantman registraziuns da Rigoletto e da la
Flöta magica. Cur ch’eu d’eira suletta tad-
laiv’eu quista musica e giodaiva da pudair
laschar strasunar mia vusch.» Cun ir dals
ons ha’la tut domicil insembel cun seis hom
ad Ardez ed es entrada i’l cor masdà dal cu-
mün. Davo divers ons sco chantadura ha’la
surtut la direcziun dal cor. «Qua n’haja pu-
dü ramassar mias prümas experienzas sco
dirigenta d’ün cor», manzun’la. Gianna Vi-
tal-Janett ha instrui divers ons a la Scoula
da musica Engiadina Bassa Val Müstair la
flöta a travers, d’eira magistra da chant a la
Scoula d’Avrona ed ha dirigi dürant ot ons
il Cor masdà da Scuol. «Dürant tuot ils ons
sco dirigenta da cors am d’eira adüna

importanta la via per rivar da chantar ün
bun concert. Il chant movainta alch in
minchün e fa tras quai bain a l’orma.»
Uschè gioda ella ils mumaints in cumpa-
gnia dals commembers dal RCE. «In tuot
quists ons vaina passantà insembel fich bel-
las uras e vain chantà concerts cun diffe-
rents temas. L’on passà vaina dafatta pudü
cooperar cun ün oter cor da Turich illa ba-
selgia Fraumünster.»

Ils concerts dal Rudè da chant Engiadina han lö 
in sonda, 19 da november a las 20.00 illa basel-
gia refuormada da Scuol ed in dumengia, 20 da 
november a las 17.00 illa baselgia refuormada 
da Bondo illa Bergiaglia. L’entrada al concert 
cuosta per creschüts 25 francs ed ils uffants 
han entrada gratuita.

Gianna Vital-Janett es daspö l’on 2008 dirigenta dal Rudè da chant Engiadina. FOTO A. FILLI

� S-CHANF

Candidats pel 
seguond scrutin 

(anr/fa) I’l prüm scrutin nu sun gnieus
elets il president cumünel, duos com-
members da la suprastanza cumünela
ed ulteriurs tschinch sezs restan auncha
d’occuper. Il seguond scrutin ho lö in
dumengia ad och. Per la fin dal trienni
vaiva demischiuno il president actuel
da la vschinauncha da S-chanf, cusglier
naziunel Duri Campell. I’l prüm scru-
tin nun ho ragiunt üngün candidat las
vuschs necessarias ne per sia successiun
e neir pels oters sezs vacants da l’auto-
rited cumünela. Il seguond scrutin es
als 27 november. Pel presidi cumünel
candideschan Gian Fadri Largiadèr e 
Gian Andrea Bott. Pels oters sezs chi
restan es que precis tauntas candidatas
u candidats scu posts: Per la suprastan-
za cumünela haun da gnir occupos
auncha duos sezs, per quels candide-
schan Jnes Barblan (fin co) e Liun Qua-
dri (fin co). Per il sez sco suppleant in
suprastanza cumünela as metta a
disposiziun il candidat Linard Luzi
(nouv). Pels duos sezs i’l cussagl da
scoula candideschan Doris Florineth
(fin co) e Nina Defila (fin co). Illa cu-
mischiun da gestiun haun da gnir oc-
cupos auncha duos sezs, a candide-
schan Christian Berger (fin co) e Linard
Parli (fin co). Ils resultats da las tscher-
nas vegnan dos cuntschaints in dumen-
gia, ils 27 november a mezdi.

Concert dal Rudè da 
chant Engiadina

Il concert d’ingon dal Rudè da chant
Engiadina es dedichà al cumponist
Claudio Monteverdi. Monteverdi es
ün cumponist talian chi ha vivü dürant
il 16- e 17avel tschientiner. Il program
prevezza tanter oter las ouvras «Canta-
te Domino canticum novum», la
«Messa a quattro voci da cappella» o
«Ecco mormorar l’onde». Inromats
vegnan quists tocs cun ouvras da Hein-
rich Schütz, ün cumponist chi ha vivü
per part dürant listess temp sco Mon-
teverdi. Dürant il concert as poja du-
dir il quintet d’instrumaints da tola
«Brasstaculum» chi sta suot la direc-
ziun da Rupert Seidl. Ün ensemble da
chantaduras e chantaduors our dal ra-
vuogl dal Rudè da chant Engiadina
chanta trais parts our dal chant fune-
ber da «La Sestina» da Monteverdi.

Per tuot ils giuvenils chi fan jent teater
Lavuratori da teater dal GTG in Engiadina 

� (anr/fa) Pro l’actura Annina Sedla-
cek e seis collega Lorenzo Polin pon 
frequentar giuvnas e giuvens Engiadi-
nais quist inviern ün cuors da teater. Il 
lavuratori vain organisà dal Giuven 
Teater Grischun. Fingià pella terza jada 
indavorouda spordscha il Giuven Teater 
Grischun ün cuors, resp. ün lavuratori da 
teater in Engiadina. Invidats sun giuvens 
e giuvnas da 14 ons e daplü. A la fin dal 
cuors daja eir quista jada lura üna pro-
ducziun, ün toc teater chi vain rapre-
schantà illa sala da teater Zuoz Globe i’l 
Lyceum Alpinum. Ils partecipants ve-

gnan instruits e manats da l’actura Anni-
na Sedlacek da Sent e da l’actur Lorenzo 
Polin da Samedan. 

Tocs da Shakespeare 
ed aventüras dal sudà Svejk 

Il prüm on vaivan giovà giuvenils suot la 
direcziun da l’actura Sara F. Hermann da 
Samedan illa sala polivalenta dad Ardez 
il toc «To be Shakespeare». Ils aspetta-
tuors sun gnüts a savair cha’ls tocs re-
nomnats da Shakespeare han pudü gnir 
scrits be grazcha a differents «Ghostwri-
ters» engiadinais. E l’on passà han ils giu-
venils fascinats dal teater giovà illa sala da 
teater illa sala Zuoz Globe i’l toc «Lum-
paz e ria» differentas aventüras dal sudà 
Svejk. Quist toc vaivan els preparà suot 
la direcziun da Sedlacek e Polin. Eir quist 
on collavuran els duos darcheu dond 
cuors da teater.  

Tschinch fins d’eivna 
in tuot l’Engiadina

L’actura da Sent e seis collega da Same-
dan as partan il lavuratori in tschinch 
parts: Ils prüms duos cuors sun als 25 fin 
27 november ed als 9 als 11 december in 
sela cumünela a Samedan. Ils lavuratoris 
da quellas duos fins d’eivna maina Polin. 
Las prosmas trais fins d’eivna suot l’insai-
na da teater maina lura Sedlacek: Ils 20 
fin 22 schner 2017 a Scuol in sala cumü-
nala, als 24 fin 26 favrer illa sala poliva-
lenta a Cinuos-chel ed als 23 fin 26 marz 
illa sala polivalenta a Lavin. La fin d’ei-
vna dals 31 marz fin als 1. avrigl instrui-
schan els insembel a las giuvnas e giuvens 
teatrists a Zuoz. In dumengia, ils 2 avrigl 
preschaintan lura las partecipantas e lur 
collegas il resultat da quai chi han im-

prais e preparà. Els giovaran lur toc tea-
ter illa sala Zuoz Globe. 

Arcugnuschentscha 
pel Giuven Teater Grischun 

Il Giuven Teater Grischun/Junges Thea-
ter Graubünden/Giovane Teatro Gri-
gioni (GTG) exista daspö l’utuon 2011.
Fundà il TGG ha il teatrist e pedagog
per teater Roman Weishaupt insembel
cun l’artist da Flem Chris Hunter e cul
designer e scenograf Corsin Zarn. 
L’intenziun es amo adüna da dar a giu-
vnas e giuvens da 14 ons e plü vegls
minch’on darcheu l’occasiun da fre-
quentar ün cuors da teater pro üna per-
suna chi ha da chefar professiunalmaing
cul teater. Uschea survegnan ils parteci-
pants invista i’l muond dal teater ed illa
lavur dals actuors. Implü han els la pus-

sibiltà da realisar insembel culs perits ün
agen toc teater chi pon a la fin rapre-
schantar in üna sala da teater, davant ün
public plü grond. Quellas rapreschanta-
ziuns pon esser üna jada a Cuoira,
ün’otra in Surselva, lura in Engiadina,
in Tumgias-cha, i’l Partens, üna o tschel-
la jada eir dadour il Grischun, p. ex. a
Bellinzona. Sco arcugnuschentscha per
lur lavur han survgni ils commembers
dal GTG ingon il Premi svizzer da tea-
ter. «Cun lur lavur procura il GTG cha
la paschiun pel teater saja avant man eir
illas regiuns periferas dal chantun», vai-
van manzunà ils respunsabels cun sur-
dar il Premi svizzer da teater 2016.

Infuormaziuns davart ils cuors dal TGT e las an-
nunzchas per quels, sco eir pel Club dals vo-
yeurs, as chatta i’l internet sün 
www.jungestheater.gr

Il public es stat inchantà da la prestaziun da las giuvnas acturas. FOTO M. HARTMANN

Üna sporta eir per 
giuvens voyeurs

Il Giuven Teater Grischun ha creà üna 
sporta eir per quels chi nu lessan gio-
var svessa teater: Per giuvenils da 15 
fin 30 ons chi han plü jent la rolla dals 
observatuors, chi vessan plaschair da 
discuter quai chi han vis sül palc e gio-
dair la cumpagnia da persunas da me-
dem’età ed eir da glieud dal teater, da-
ja il Club dals voyeurs. Quels as chat-
tan üna jada l’eivna per scuvrir insem-
bel il muond dal teater in Grischun ed 
utrò. Ils partecipants van da cumpa-
gnia a verer rapreschantaziuns a Cu-
oira i’l Teater da cità, illa Klibühni, il-
la Postremise, ma eir i’l Zuoz Globe, 
i’l TaK Theater Liechteinstein ed i’l 
Schauspielhaus Zürich. 

Annunzchar as poja per e-mail graubuen-
den@dievoyeure.ch. Manadra es Martina 
Mutzner. per persunas

cun handicap

Agid per gidar sasez
Gidai era Vus!
Procap Grischun
Hartbertstrasse 10, 7000 Cuira
Tel. 081 253 07 07, PC 70-7755-0

